Meddwl am Marc


Marc Pennod 10 adnodau 46-52 

Bartimeus yn cael ei olwg

Darllenwch hanes iacháu’r dyn dall yn 8 :22 gyda iacháu Bartimeus yn
10: 46-52. Sut mae’r ddau ddigwyddiad yn wahanol i’w gilydd?
Roedd Jericho tua 15 milltir o Jerwsalem.  Roedd tyrfa fawr yn dilyn Iesu ac ar yr un pryd roedden nhw ar eu ffordd i Jerwsalem i ddathlu Gŵyl y Pasg. Gyda llif y dyrfa’n mynd heibio fyddai neb wedi talu sylw i gardotyn yn eistedd wrth ymyl y ffordd a phawb yn rhy brysur yn meddwl am ddathlu’r Ŵyl. Pawb heblaw am Iesu.
Cwestiwn: Galwodd Bartimeus “Iesu! Mab Dafydd!” Beth oedd ystyr galw ar Iesu fel hyn?  Oedd e fel y disgyblion yn gweld Iesu fel brenin neu Feseia a fyddai’n ei ryddhau?
· Wrth alw ar Iesu fel Mab Dafydd roedd Bartimeus yn dweud fod Iesu’n perthyn i deulu’r brenin Dafydd yn yr Hen Destament. 

Doedd gan bobl ddim amser i ddyn dall ac roedden nhw am ei weld yn cau ei geg (adn 48). Oes gyda ni amser i bobl debyg?
Doedd Bartimeus ddim am golli’r cyfle o gwrdd â Iesu ac mae’n gweiddi’n uwch “Iesu fab Dafydd! Helpa fi.”  Mae angen help neu drugaredd Iesu arno ac mae’n gwybod fod Iesu o Nasareth yn medru ei helpu. Ydyn ni’n sylweddol fod gan Iesu'r un trugaredd ar gyfer ein bywydau ni?
Oes darlun o ffydd yn y ffordd mae Bartimeus yn dod at Iesu? Mae’r adnod yn dweud yn adnod 50:
“Felly ____  y dyn dall ei glogyn i ffwrdd, _____ar ei draed a _____  at Iesu.” 
Beth mae’r geiriau llanw yn dweud wrthon ni am Bartimeus? Ydy e’n poeni am beth mae pobl eraill yn meddwl amdano wrth ddod at Iesu?  Na!  Dydy e ddim yn gadael i unrhyw beth nac unrhyw un ei stopio rhag dod at Iesu, ac mae hyd yn oed yr ychydig sydd ganddo - sef ei glogyn - yn cael ei daflu i ffwrdd.

Pan fo Iesu’n gofyn “Beth ga’ i wneud i ti?”(adn 51) Mae Bartimeus yn gwybod beth yw’r ateb. Mae’n gofyn am ei olwg yn ôl, ac mae’n ei dderbyn gan Iesu.  Mae’n credu ac mae’n cael ei iacháu.
· Sut fasen ni’n ateb Iesu tase fe’n gofyn beth alle fe wneud i ni? 
Cwestiwn: Oes ystyr arall i’r geiriau “dilynodd Iesu ar hyd y ffordd”(adn 52), gan ystyried mai pobl y ffordd oedd yr enw ar y Cristnogion cynnar?  Ydy Bartimeus bellach yn un o wir ddilynwyr Iesu?
Gweddi: Helpa ni fel Bartimeus i roi heibio pob clogyn,  neidio ar ein traed a derbyn dy iachâd di yn ein bywydau. Gofynnwn hyn yn dy enw’n unig. Amen   

